Тэма: Традыцыйныя заняткi беларусаў.
Форма правядзення: гульня-віктарына.
Мэты: 
- пазнаёміць вучняў з традыцыйнымі заняткамі беларусаў, паглыбіць веды вучняў аб жыцці нашых продкаў у далёкім мінулым; 
- садзейнічаць развіццю вуснай мовы вучняў, эстэтычнага  густу, уяўлення, памяці;
- выхоўваць цікавасць да гістарычнага мінулага беларускай зямлі, павагу да продкаў, пачуццё гонару за Бацькаўшчыну.
Удзельнiкi: вучнi пачатковых класаў і іх бацькi.
Абсталяванне: мульцімедыя, карткi – пазлы, разразныя словы.
Падрыхтоўчы этап: вучні разам з бацькамі знаходзяць звесткi пра традыцыйныя заняткі старажытных беларусаў (паляванне і рыбалоўства) i рыхтуюць невялiкія паведамленні.
Литаратура: Сахута, Е. М. Возрождение и развитие традиционных промыслов и ремесел / Е. М. Сахуто // Культура Беларуси : 20 лет развития (1991–2011) : монография / С. П. Винокурова [и др.]; науч. ред. И. И. Крук. – Минск : Ин -т культуры Беларуси, 2012. – 327 с.
Ход мерапрыемства
I. Уступная частка.
Настаўнік: - Усяму вядомы свету
Наш руплівы край здавён.
Тут на сонечных палетках
Спеюць бульба, жыта, лён.
Тут Дняпро бяжыць прывольна,
Сож, Бярэзіна, Дзвіна,
Прыпяць, Шчара, Свіслач, Нёман,
Вілля, Піна, Буг, Дзісна.
Тут крыштальныя азёры – 
Нарач, Свіцязь, Снуды, Свір.
Полацк – наш старэйшы горад,
Віцебск, Тураў, Кобрын, Мір.
Настаўнік: - Паважаныя сябры, сёння мы з вамі здейснім падарожжа ў далёкае мінулае і даведаемся аб тым, чым займалiся нашы продкi ў старажытныя часы. А каб вам было найбольш цiкава, мы нашу сустрэчу правядзём ў форме гульнi-вiктарыны. 
Настаўнік: - Усім вядома, што багацце нашай краiны – гэта лясы, рэкi, азёры. А як вы лічыце, ці карысталіся гэтым прыродным багаццем нашы продкі? Якім чынам? (Адказы вучняў і бацькоў.)
Настаўнік: - Так, малайцы! Таму аднымі з асноўных заняткаў старажытных беларусаў былi паляванне і рыбалоўства. (Слайд №2) 

Настаўнік: - А зараз давайце з вамі адгадаем, каго можна сустрэць у беларускіх лясах? 
Загадкі па тэме “Звяры беларускіх лясоў”:
1. Крадзе нясушак, яйкi 
I гонiцца за зайкай.
Вось дык хiтрая краса 
Быццам полымя ... (Ліса.) 
2. Смачна ён у бярлозе спiць, 
Смокча лапу i сапiць.
А калi растане снег, 
Сцеражыся, чалавек. (Мядзведзь.)
3. Пых ды пых пад кустом,
Пад зялёным лістом
Пакаціўся клубок –
Накалоўся лісток. (Вожык.)
4. З грывай, а не конь,
З рагамі, а не бык.
З барадой, а не казёл.
Гучна-гучна зароў
Цар пушчанскіх звяроў. (Зубр.)
Настаўнік: - А зараз наша рубрыка “Ці ведаеце вы?” (пытанні да бацькоў):
1. Які звер можа лятаць? (Кажан.)
2. Які звер лёгка бегае па багністых балотах? (Лось.)
3. Якой істоце беларускага лесу лягчэй бегчы ўгару, чым з гары? Чаму так атрымліваецца? (Заяц: у яго заднія ногі даўжэйшыя за пярэднія.)
Загадкі па тэме “Лясныя птушкі”:
1. Днём я сплю, ноччу — спяваю,
Усё ў цемры заўважаю.
На мышэй палюю ў полi,
Не сустрэць мяне нiколi. (Сава.)
2. Дзетак сваих не гадуе,
Нават гняздо не будуе, 
Звонка щ лесе гукае.
Што за птушка такая? (Зязюля.)
3. Адгадайце, што за лекар
У лясах жыве спрадвеку,
Лечыць летам і зімой
Дрэвы дзюбаю сваёй. (Дзяцел.)
Настаўнік: - А зараз пытанні да нашых бацькоў у рубрыцы “Ці ведаеце вы?” 
1. Якая птушка выводзіць птушанят у лютыя маразы? (Крыжадзюб.)
2. Якую птушку называюць перасмешнікам за тое, што яна ўмее пераймаць галасы іншых птушак? (Шпак.)
3. Чаму цецерукі і курапаткі вельмі не задаволены, калі снег на ноч пакрываецца шарпаком? (Яны начуюць у снезе.)
Загадкі па тэме “Жыхары беларускіх балот”:
1. Даўганогі землямер
Схапіў жабу за каўнер,
Па траве павалачыў,
У канаве намачыў,
Вострым носам дзюбануў, 
Уздыхнуў і – праглынуў. (Бусел.)
2. Сонца ў небе ярка ззяла,
Згінуў снег, і цёпла стала – 
З выраю, з чужых зямель,
Прыляцеў к нам … (Журавель.)
3. У ваду нырае смела, 
Хатку ён вядзе ўмела,
Пад вадой і на вадзе
Будаўніцтва ён вядзе. (Бабёр.)
Настаўнік: - І традыцыйна, наша рубрыка “Ці ведаеце вы?” (пытанні да бацькоў):
1. Плача ўдзень і ўночы – 
Ісці ж з балота на сушу
Ён не хоча. 
Хто гэта? (Кулік.)
2. Якія два віды буслоў распаўсюджаны ў нашай краіне? (Белы і чорны.)
Загадкі па тэме “Рыбы”:
1. Майстар футра сабе сшыў, іголку выняць ён забыўся. (Ёрш.)
2. Хвостоом віляе, зубастая, а не брэша. (Шчупак.)
3. На дне, дзе ціха і цёмна, ляжыць вусатае бервяно. (Сом.)
Настаўнік: - А зараз наша рубрыка “Ці ведаеце вы?” (пытанні да бацькоў):
1. Якая беларуская рыба плыве на нераст у Саргасава мора? Дзе яна жыве на тэрыторыі Беларусі? (Вугор, Нарач.)
2. Якіх рыб называюць гаспадарамі глыбінь? Яны без лускі, маюць вялізны рот і ледзь бачныя вочкі. (Сом.)
3. Самая вялікая драпежная рыба беларускіх рэк і азёраў. (Шчупак.)
Настаўнік: - Малайцы, вельмі добра вы справіліся з заданнямі. Мы з вамі даведаліся, якія звяры, птушкі, рыбы насяляюць беларускія мясціны. (Слайды №3)А як вы лічыце, ці палявалі на іх нашы продкі? Якіх рыб лавілі яны ў нашых вадаёмах? (Адказы вучняў.)
Настаўнік: - А зараз паслухаем паведамленні пра паляванне і рыбалоўства нашых продкаў, якія падрыхтавалі для вас дзеці з бацькамі. 
(Выступленні дзяцей і іх бацькоў.)

Настаўнік: - Малайцы, вялі дзякуй вам за цікавыя паведамленні! А зараз адкажыце мне, калі ласка, чым яшчэ займалісь нашы продкі? А дапаможа вам у адказе наступная загадка:
- Працаўніца жвавая
  Ў кветачках лятае.
  Ласункі духмяныя
  Лапкамі збірае.
  Калі захварэем мы
  Восенню, зімой,
  Чаем з тым ласуначкам
  Лечымся з табой. (Пчала і мёд.)
Настаўнік: - Так, сапраўды, гэта загадка пра пчалу і мёд. Нашы продкі таксама займаліся і пчалярствам (борніцтвам). (Слайды №4)
Настаўнік: - Пчалярства, як развіты гаспадарчы промысел, існавала з даўніх часоў. Першапачатковай і самай працяглай па часе бытавання формай пчалярства было бортніцтва – утрыманне і развядзенне пчол у борцях – натуральных і спецыяльна выдзяўбаных дуплах жывых дрэў, такіх, як хвоя, дуб, ліпа, асіна.
- Бортніцтва ўзнікла з так званага дзікага пчалярства. Спачатку гэта была ахова і догляд лясных пчол у натуральных дуплах, якія яны засялялі самі без дапамогі чалавека; потым утрыманне пчол у натуральных дуплах, загадзя падрыхтаваных чалавекам; а пасля развядзенне пчол у штучных дуплах, гэта значыць у борцях. Адсюль і назва – бортніцтва.
- Бортніцтвам пераважна займаліся сяляне, для якіх земляробства заставалася галоўнай крыніцай існавання, а пчалярства было другарадным заняткам. Прадукты пчалярства (мёд, воск) на працягу многіх стагоддзяў выступалі ў ролі надзвычай каштоўнага тавару.
3 тур
Настаўнік: - Ящчэ адным з заняткаў старажытных беларусаў было збiральнiцтва. У лясах яны збiралi ягады, грыбы, а на лузе – розныя травы. А зараз я прапаную вам выканаць наступнае заданне: вам неабходна скласцi пазл. На вашым стале разразныя кавалачкi, з якiх вы павiнны скласцi тры малюнкi i расказаць пра тыя прадметы, якiя на iх намалёваны. (Ягады, грыбы, травы.) (Слайд №5)
(Пасля выканання задання выступаюць дзеці з бацькамі з кароткімі паведамленнямі пра збор і прымяненне ягад, грыбоў, лекавых траў.)
4 тур
Настаўнік: - Старажытнымi гаспадарчымi заняткамi беларусаў лiчыцца таксама земляробства i жывёлагадоўля. Земляробства напрацягу многіх стагодзяў істотна не мянялася. Асноўнай збожжавай культурай было азімае жыта і пад яго была адведзена палова ўсіх пасяўных плошчаў. Другое месца заўсёды займаў авёс. Ён шырока выкарыстоўваўся ў народным харчаванні, а таксама ішоў на корм для коней. Сярод збожжавых культур, ячмень займаў трэцяе месца. З яго рабілі крупы і піва. 
- Пшаніца ў Беларусі не мела шырокага распаўсюджання. Яе сеялі на невялікай плошчы, у асноўным у памешчыцкіх гаспадарках. З пшанічнай мукі выпякалі розныя вырабы: пірог, святочны каравай, пернікі і інш. Проса, грэчка і гарох таксама займалі невялікія зямельныя ўчасткі. Кукурузу пачалі вырошчваць у Беларусі значна пазней. Яе зерне выкарыстоўвалі як харчовы прадукт, а сцеблі ішлі на корм жывелам. (Слайд №6)
Настаўнік: - А ці ведаеце вы, якiя прылады працы выкарыстоўвалi нашы продкi? (Адказы дзяцей.) А зараз я прапаную бацькам наступнае заданне: Вам неабходна будзе назваць прыладу працы i расказаць для чаго яна.
(Малюнкi з прэзентацыi: саха, плуг, барана, сеялка, серп, цэп, ступы i жорны.) (Слайд №7,8,9)
III. Заключная частка.
Настаўнік: - Сапраўды, нашы продкi былi вельмi працавiтыя. Таму са старажытных часоў да нас дайшлi прыказкi i прымаўкi пра працу i працавiтых людзей. І па заканчэнні нашай сустрэчы, я прапаную вам з разразных слоў, змешчаных на вашых партах, скласцi две прыказкi i растлумачыць iх сэнс. А бацькі вам дапамогуць:
1. Дзе гультай ходзіць, там зямля не родзіць.
2. Трэба рана ўставаці, калі хлеба дажыдаці.
3. Выходзь на поле з расою, дык будзеш з ядою.
4. Вось на свеце як бывае: хто працуе, той і мае.
5. Без працы не есці пірагоў.
6. Хочаш есці калачы, так не сядзі на пячы.
Рэфлексія
Настаўнік: - Малайцы, сябры! Вы добра выканалі ўсе заданні. Мне хочацца яшчэ раз нагадаць вам, дзеці, што вы – юныя грамадзяне нашай краіны. І памятайце, вам тут жыць. Беларусь – гэта краіна вашай будучыні. І  таму, давайце зробім яе яшчэ прыгажэйшай: вазьміце кветкі васільку (размешчаны на партах) і ўпрыгожым нашу краіну (карта краіны на дошцы) гэтай сімвалічнай кветкай “цвятком Радзімы – васільком”!
[bookmark: _Hlk52814095]Настаўнік: - Хочацца падзякаваць за падрыхтоўчую працу вучняў і іх бацькоў. Вялікі дзякуй за вельмі добрыя паведамленні і за актыўны ўдзел у нашым занятку.  А скончыць нашу сустрэчу я хочу наступнымі радкамі:
Ад ветру гнуцца вербалозы,
Бяжыць дарога напрасткі.
Мой край – бялюткія бярозы
Абапал сіняе ракі.
Высока ў небе вырай кружыць,
Ляціць за сіні небакрай.
Не забывай ніколі, дружа,
Сваю зямлю, свой родны край! 

